
ПЛУГЛАР ИШ ОРГАНЛАРИ РЕСУРСИНИ ОШИРИШ УСТИДА ОЛИБ БОРИЛГАН 

Аннотация: Тупроққа ишлов берадиган машиналарнинг тез ейилиб ишдан 

чиқадиган ишчи органлари ресурсини ошириш бугунги кунда долзарб масалалардан 

ҳисобланади. Қишлоқ хўжалик машиналари ишчи органларининг ресурсини ошириш 

устида режали тадқиқотлар олиб бориш орқали республикамизда ишлаб 

чиқариладиган ишчи органларнинг ресурсини сезиларли даражада орттириш 

мумкин. Ушбу масалани ечишга қаратилган илмий-тадқиқот ишлари таҳлили 

мақолада ёритиб берилган.   

Калит сўзлар: плуг, лемех, ишчи орган, пўлат лента, пайвандлаш 

материаллари, пайвандлаб қоплаш, композицион материал. 

Аннотация:  Увеличение ресурса рабочих органов почвообрабатывающих 

машин, которые быстро изнашиваются, является одним из актуальных вопросов 

на сегодняшний день. Значительно увеличить ресурс рабочих органов 

сельскохозяйственных машин, выпускаемых в нашей республике, можно путем 

проведения плановых исследований.           В статье проводится анализ научных 

исследований, направленных на решение этого вопроса.  

Ключевые слова: плуг, лемех, рабочий орган, стальная лента, сварочный 

материал, сварочное покрытие, композиционный материал. 

 

ANALYSIS OF RESEARCH WORKS TO INCREASE THE RESOURCE OF PLOW WORKING 

BODIES 

 

Kosimova Maloxatxon Karimovna PhD in technical sciences 

Andijan Machine-Building Institute 

 

Annotation: Increasing the resource of the working bodies of tillage machines, which 

wear out quickly, is one of the topical issues today. It is possible to significantly increase the 

resource of the working bodies of agricultural machines produced in our republic by 

carrying out planned studies. The article analyzes scientific research aimed at solving this 

issue. 

Key words: plow, plowshare, working body, steel tape, welding material, welding 

coating, composite material. 

 

Жаҳонда тупроққа ишлов бериш операцияларининг сифатли бажарилишини 

таъминлайдиган технологиялар ва уларни амалга оширадиган техник воситалар 

ишлаб чиқишга, айниқса тез ейилиб ишдан чиқадиган ишчи органларнинг ресурсини 

оширишга йўналтирилган илмий-тадқиқот ишлари олиб борилмоқда. Бу борада, 

хусусан, қишлоқ хўжалик машиналари ишчи органларини ишлаб чиқариш ҳамда 

ресурсини ошириш имконини берадиган янги материалларни яратишга ва 

технологияларни қўллашга алоҳида эътибор берилмоқда. Шу жиҳатдан тупроққа 

ишлов берадиган машиналарнинг иш органлари ишчи юзаларига ейилишга чидамли 

материалларни пайвандлаб қоплаш орқали ресурсини сезиларли даражада ортишига 

олиб келадиган технологияларни яратиш, мавжудларини такомиллаштириш ва 

уларнинг параметрларини асослаш долзарб масалалардан ҳисобланади.  

Республикамиз ва хорижда В.С.Новиков, К.К.Нуриев, А.Ш.Рабинович, А. М. 

Михальченков, И.А.Аширбеков, В.Н.Ткачев, М.Н.Ерохин, Н.В.Серов, И.В.Козорез, 

А.А.Тюрева, С.И.Будко, А.А.Дудников, М.М.Хрушов, М.А.Бабичев, В.И.Зрулин, 

М.Т.Мадазимов ва бошқалар томонидан плуглар лемехларининг конструкциясини 

такомиллаштириш ва ресурсини ошириш бўйича тадқиқотлар олиб борилган *1,2,3,5-

14]. 

В.С.Новиков томонидан сериялаб ишлаб чиқариладиган лемехлар 

конструкциясидан фарқ қиладиган лемех конструкцияларининг параметрлари 

асосланган. Унда исканасимон ва трапециясимон лемехлар тумшуқ қисмининг 

чархлаш бурчаги 25-30º, тиғининг ўткирлиги 1 mm гача, тумшуқ қисмини эгат тубига 

нисбатан қиялик бурчаги 30º, тиғини қиялик бурчаги 30º дан 15º гача ўзгариб 

борадиган, тумшуқ қисмининг қалинлиги 10-12 mm, тана қисмининг қалинлиги 8-10 

mm, тиғининг қалинлиги 2-2,5 mm оралиғида ўзгарадиган кенгликдаги 

конструкциялари асосланган. Турли тупроқ шароити учун 40ХС ёки 40Х пўлатлар 

материалини қўллаш бўйича тавсия берилган. Лемехларнинг умрбоқийлигини 

ошириш ва тиғи билан тумшуғининг ейилишга қарши тенг турғунлигини таъминлаш 

учун тумшуқ қисмига ейилишга чидамли пўлат пластинани маҳкамлаб қўллаш етарли 

экани асосланган. 

К.К.Нуриев ўзининг назарий ва экспериментал тадқиқотларида исканали лемех 

тиғининг параметрлари устида тадқиқотлар ўтказган. Улар асосида исканали лемех 

тиғининг ўз-ўзидан чархланишини таъминлаш ҳисобига ресурси 2-4 марта оширилиб 

энг яхши кўрсаткичлари, энг кам энергия харажатлари ва солиштирма ёнилғи 

сарфлари, яхши чуқурлашиш ва чуқурлик бўйича бир текис юришини таъминлайдиган 

параметрлари асосланган [2]. 

А.Ш.Рабинович лемехлар тиғининг юзасига ейилишга чидамли қатламни 

пайвандлаб қоплаш усулини таклиф этган. Лемехларнинг ишчи юзасига ейилишга 

чидамли қатламни пайвандлаб қоплаш унинг узоқ муддат ишлашини 

таъминлайдиган самарали усул ҳисобланади. Бунда пайвандланган қатлам асосий 

металлга нисбатан юпқароқ бўлади ва  секинроқ ейилади. Тупроқни шудгорлашда 

лемехни ейилиши билан бирга профилининг шакли ва тиғининг ўткирлиги сақланиб 

қолади. Шунинг учун бундай пайвандлаб қопланган лемехлар ўз-ўзидан 

чархланадиган дейилади. Лемехларнинг ўз-ўзидан чархланадиган бўлишини 

таъминлаш учун тиғининг остки қаттиқ қатлами устки юмшоқ қатламидан бир неча 

марта қаттиқроқ ва юпқароқ бўлиши керак. 

А.М.Михальченков,А.А.Тюрева, И.В.Козорез, М.А.Михальченковалар плуг 

лемехларининг тиғини тоблаш сифати бўйича қуйидаги хулосаларни чиқаришган. 

Плуг лемехининг ишчи юзасида микроқаттиқликни нотекис тақсимланиши уни 

тайёрлашда техник талабларга риоя этилмаганлигидан далолат беради. Хусусан, 

термик ишлов бериш технологиясига риоя этилмаслиги оқибатида етарли даражада 

тобланмаган жойлар ҳосил бўлган ва бу жойлар нисбатан тез ейилган, масалан, 

лемехнинг тумшуқ қисми. Шу билан бирга ейилиб ишдан чиққан лемехларнинг ишчи 

юзаларини қаттиқлиги аниқланганда янгисига нисбатан ейилган юзаларнинг 

қаттиқлиги сезиларли даражада пастлигини, яъни лемехнинг кенглиги ва қалинлиги 

бўйича етарли тобланмаганлигини кўрсатди *3+.  

И.А.Аширбеков томонидан иш органлар ресурсини ошириш йўналишида 

машина таркибидаги, асосан, “вал-цилиндр” туридаги, деталларни совитувчи аэрозол 

муҳитда эритиб қоплашнинг технологик асослари ишлаб чиқилган [4]. 

М.Н.Ерохин плуг лемехларининг ресурсига тупроқнинг физик-механик хоссалари 

катта таъсир кўрсатишини исботлаб берган. Кейинги йилларда қишлоқ хўжалик 

машиналарининг массаси сезиларли даражада ортди ва бу тупроқ зичлигининг 

ошишига олиб келмоқдаки, бунинг натижасида эса шудгорлашда тупроқнинг плуг иш 

органларига берадиган босими ортиб кетмоқда. Шунинг учун ҳам лемехлар 

тайёрланадиган материални ва конструктив параметрларини ейилишга чидамлилиги, 

пухталиги зарбий қовушоқлиги нуқтаи-назардан қайта кўриб чиқиш керак деб 

таъкидлаган [9]. 

Н.В.Серов ўзининг экспериментал тадқиқотларида У12А углеродли пўлат 

лентани Стемет 1301 лентасимон аморф кавшари ёрдамида 65Г пўлатидан 

тайёрланган лемехнинг ишчи юзасига контакт пайвандлаш орқали пухталигини 

оширган. Натижада унинг 45 пўлатига нисбатан ейилишга чидамлилиги 4 марта, 65Г 

пўлатига нисбатан 1,5 марта ортган [5,6]. 

И.В.Козарез ўзининг илмий ишида «Плуг лемехларининг умрбоқийлигини 

оширишга жадал абразив ейилишнинг олдини оладиган, бир вақтнинг ўзида 

тикловчи ва пухталовчи технологиядан фойдаланиш орқали эришиш мумкин» деб 

таъкидлаган *7+. 

А.А.Тюрева олиб борган тадқиқотларида лемехнинг исканасимон учидан то 

биринчи маҳкамлаш тешигигача бўлган юзасига ярим эллипссимон шаклда бирин–

кетин келадиган арғамчисимон пайванд чок билан қоплаш ва дарҳол лемех учини 

сувга солиш технологиясини асослаган. Натижада лемехларнинг ресурси 1,6-1,8 

марта орттирилган.  

С.И.Будко томонидан ўтказилган тадқиқотларда плуг ағдаргичлари, деталлари 

ва лемехларининг мустаҳкамлигини ошириш бўйича ишлаб чиқарилган дастаки 

усулда электр-ёй ёрдамида Т–590 электроди ҳамда кукунсимон қотишма “Сормайт 1” 

каби қаттиқ қотишмаларни пайвандлаб қоплаш технологияси ишлаб чиқилган. 

Технологияни қўллаш натижасида пайванд қатламнинг қаттиқлигини ортиши 

ҳисобига унинг ейилишга чидамлилиги 2,5 мартагача ортган. 

В.Н.Ткачев ўз асарларида металл ва қотишмаларнинг тупроқдаги абразив 

заррачаларига ишқаланиб ейилиш механизми ва қонуниятларини ўрганиш 

натижалари асосида қуйидаги хулосаларни чиқарган: Л53 ва 65Г туридаги углеродли 

ва кам легирланган пўлатларга термик ишлов бериш уларнинг қаттиқлигини 4500 

MPa гача ортишини таъминлайди, аммо бу иш органларнинг ейилишга 

чидамлилигини етарли даражада орттира олмайди. Иш органларнинг ейилишга 

чидамлилигини оширишнинг нисбатан самарали усули бўлиб, уларнинг ишчи 

юзаларни қаттиқ қотишмалар билан пайвандлаб қоплаш ҳисобланади. Қотишма 

қаттиқлиги абразив зарралар қаттиқлигининг тахминан 0,8 қисмига тенг бўлиши, 

унинг ейилишга чидамлилигини оддий углеродли пўлатнинг ейилишга 

чидамлилигидан ўнлаб марта ортиқ бўлишини таъминлайди [9].  

А.А.Дудников ўз тадқиқотлари натижасида қуйидаги хулосаларни берган. 

Қишлоқ хўжалик машинасозлигининг муҳим муаммоларидан бири бўлиб қишлоқ 

хўжалик машиналари иш органлари умрбоқийлигининг пастлиги ҳисобланади. Иш 

органлар ишончлилигининг етарли эмаслиги уларни ишлатишдаги ва таъмирлашдаги 

харажатларни ортиб кетишига олиб келади *10+.  

Тупроққа ишлов берадиган машиналарнинг иш органлари тупроқнинг абразив 

муҳитида ишлайди ва ейилиш натижасида ўзининг ўлчамлари ва шаклини ўзгартириб 

боради, бу тупроққа ишлов бериш технологик операциясининг агротехник ва 

энергетик кўрсаткичларига салбий таъсир кўрсатади *11-16]. 

М.М.Хрушов ва М.А.Бабичевлар техник тоза металларнинг абразив муҳитдаги 

нисбий ейилишга чидамлилиги уларнинг қаттиқликлари (H) га тўғри пропорционал 

эканлигини аниқлашган *17-19]: 

Hb  ,                                              (1.2) 

бунда b – ейилиш жадаллигига боғлиқ бўлган коэффициент.  

Улар детал материали билан абразив заррача қаттиқликларининг нисбатини 

ейилишга таъсирини ўрганишда ейилиш шароитини аниқловчи учта ўзига хос 

боғланишни кўрсатишган. 

Ишчи қисм материали (Нм) ва абразив заррачалар (На) қаттиқликларининг 

нисбати Нм/На ≤ 0,6 бўлганда ейилишга чидамлилик тўғри чизиқли ортиб борувчи 

хусусиятда бўлади. Нисбат 0,6 ≤ Нм/На ≤ 1,4 ораликда бўлганда ейилишга чидамлилик 

ортиб борувчи параболик боғланишга эга бўлади. Нисбат 1,4 ≤ Нм/На бўлганда эса 

ейилишга чидамлиликнинг гиперболик кескин ортиши кузатилади. Ёки ейилишга 

чидамлилик ўнлаб ва ҳатто юзлаб марта ортиб кетади [20-25]. 

В.И.Зрулин ўз тадқиқотларида лемехларни тайёрлашда унинг кесувчи 

элементларини қалинлиги бўйича қўп қатламли бўлиши ва дифференциялашган 

микроқаттиқликка эга бўлиши лемех кесувчи қиррасининг орқа фаскасини кичик 

бўлиши ва ейилишга чидамлилигини ортиши ҳисобига иш ҳажмини серияли 

лемехларга нисбатан 30…60% га юқори бўлишига эришган *16+. Аммо лемехларни 

ишлаб чиқаришда уни кўп қатламли қилиб тайёрлаш ишлаб чиқариш технологиясини 

мураккаблаштиради ва лемехларнинг таннархини ортиб кетишига олиб келади. 

М.Т.Мадазимов томонидан олиб борилган тадқиқотларда лемехларнинг ишчи 

юзаларини дастаки пайвандлаб қоплашда кукунсимон композицион материаллардан 

фойдаланиш орқали унинг ресурсини 2,4 мартагача ортишига эришган *26-29+. Аммо 

дастаки пайвандлаб қоплаш усули содда бўлиши билан бирга жараёнга кукунсимон 

композицион материални қўшиб пайвандлаб қоплаш пайванд қатламнинг таркибини 

ҳажмий ўлчамлар бўйича бир текис бўлишини таъминлай олмайди ва натижада 

лемехни кесувчи қирраси бўйича ейилиш жараёни бир текис содир бўлмайди. 

Плуг иш органлари ресурсини, ейилишга чидамлилигини ва умрбоқийлигини 

ошириш масалаларига Германия, АҚШ, Чехия, Хорватия, Хитой ва бошқа давлатлар 

корхоналари ва олимларининг бир қатор ишлари бағишланган. 

Масалан, АҚШнинг «Линд» фирмаси абразив ейилиш шароитида ишлайдиган 

иш органларни ейилишдан ҳимоя қилиш учун «Wear-TUFF» қотишмасини қоплашни 

тавсия қилишган *30-34+. Қатлам билан қоплаш чанглатиш ёки қуйиш йўли билан 

амалга оширилади ва кейин термик ишлов берилади. 

Бунда деталларнинг хизмат муддати икки-уч марта ортади. Қатламнинг 

қаттиқлиги HRC 56-60 га етади. Бундан ташқари фирма тупроққа ишлов берадиган 

машиналарнинг иш органлари пухталигини ошириш мақсадида ейилишга чидамли 

қўйилма ва пластиналардан фойдаланади. Қўйилмалар пўлатнинг нисбатан анча 

юмшоқроқ бўлган юзасига қаттиқлиги HRC 60 гача бўлган «Wear-TUFF» қотишмасини 

қоплаб тайёрланади. Пластиналарни маҳкамлаш учун болтли бирикмалар 

қўлланилади [35-37].  

Юқорида келтирилганларга асосан қуйидаги хулосага келиш мумкин: тупроққа 

ишлов берадиган машиналар иш органларининг ресурсини оширишнинг бугунги 

кундаги мавжуд асосий усуллари дастаки–ёй ва газ алангасида пайвандлаб қоплаш, 

юқори частотали токда қоплаш, углеродга тўйинтириш, қаттиқ қотишмали пластина 

қўйиш ҳисобланади.  

